
Nalunngiliuk?
Kalaallit Nunaata kitaani kujataanilu 
ukallit amerlanngitsuinnaapput. 
Tamatumunnga pissutaavoq ukiukkut 
silap allanngorartarnerujussua, tassa 
aputip qaavata serminnguuttarnera 
aperujussuartarneralu pissutaallutik 
ukallit nerisassaminnik pissarsisinna-
asannginnamik. Taamaattumik ukaler-
passuit perlerlutik toqorarsinnaasarput.

Paasissutissat
Uumaffii: Qaqqat
Takissusia: 45-60 cm
Oqimaassusia: 1 kiilu tikillugu
Nuliusarfia: apriili-maaji
Ataatsikkut erniusut: piaqqat 5-8
Piaqqisarpoq: ukiumut ataasiarluni
Naartusarpoq: sapaatip-akunneri 7 
miss.
Juuni-juulimi piaqqisarpoq
Ullut qulit qaangiukkaangata piaqqat 
namminiilersarput

Ukaleq   
Qallunaatut atia: Snehare
Latiinerisut atia: Lepus arcticus
Tuluttut atia: Arctic Hare
Sorlernut ilaava: Nunap miluumasui
Uumasoqatai: Ukallit
Ilaqutai: Ukallit

Ukaleq Kalaallit Nunaata kitaani, avannaani Tunullu avannaarsuani 
uumasuuvoq, qatsissumi qeriuaannartullu narsarsuini. Ukallit Tunup 
avannaarsuaniittut amerlanerpaapput, tamaanilu piniaqqusaanatik. Kalaallit 
Nunaata kitaani ukallit piniagaalluartarput. Ukallit amerlasoorsuakkuutaarlutik, 
ilaanni 100 tikillugit, uumasuupput.

Ilisarnaatai
Ukallit meqqui ukioq kaajallallugu nalinginnaasumik qaqortuupput, siutaasalu 
nuui qernertuullutik. Kujasinnerusumiittulli meqquisa nuui, niaqui siutaallu 
qaserujuttuusinnaapput. Piaraat qasertut kajuartuupput.

Nerisai
Ukallit nerisaraat ivikkat, naasut assigiinngitsut, sikkersussat, naanerit nuui, 
orpikkat qalipaat sorlaallu. Ukallit naamallaqqissuugamik ukiukkut aputip ataani 
nerisassarsiortarput.

